
[B5v] Il advient bien plus grand merveille,
Et telles viendront bien encores.
Or escoutez en brief parolles:
Se je vous ay m’amour donnee,
Qui suis haulte dame honnoree,
Seriez vous pas bien esbahy?
Le Chevalier
Certes, ma chere dame, ouy!
Bien je vouldroye vostre amour
Avoir, pour bien et pour honnour.
Mais Dieu de faulce amour me gard,
Et que je n’ayme nulle part
Où la honte mon seigneur gise,
Car à nul feur n’en nulle guise
Je ne prendroys nulle achoyson
Que de faire telle mesprison
Envers mon seigneur natural:
Tousjours luy veulx estre loyal,
Jesus m’en gard le filz Marie.
La Duchesse
E dea! musard qui vous en prie!
Vuydez tantost appertement
Et vous en allez vistement,
Car vous estes faulx chevalier.
Le Chevalier

